
“Иқтисодиёт ва инновацион технологиялар” илмий электрон журнали. № 2, март-апрель, 2017 йил 

1 № 2, 2017                                                         www.iqtisodiyot.uz 

 

ХИЗМАТ КЎРСАТИШ СОҲАСИДА  КИЧИК БИЗНЕС ВА ХУСУСИЙ 

ТАДБИРКОРЛИКНИ РИВОЖЛАНТИРИШНИНГ  ТАШКИЛИЙ-

ИҚТИСОДИЙ МЕХАНИЗМЛАРИ 

 

Машарипова Манзура Алимбаевна, 

УрДУ катта илмий ходим-изланувчиси 

E-mail: umrbek.mfga@gmail.com  

 

Аннотация:  Ушбу  мақолада  хизмат кўрсатиш соҳасида кичик бизнес 

ва хусусий тадбиркорликни фаолият кўрсатиши, ривожланишининг ташкилий-

иқтисодий механизмлари таҳлил қилинган. Бундан ташқари, соҳани 

ривожлантириш бўйича кейинги қабул қилинган қонуний-меъёрий ҳужжатлар, 

уларнинг мазмун ва моҳияти ёритилиб, илмий тавсиялар келтирилган. 

Аннотация:  В данной статье  проанализированы организационно-

экономические механизмы развития и функционирования малого бизнеса и 

частного предпринимательства. Кроме того, освещены сущность и значения 

принятых новых нормативно-правовых документов и приведены научные   

рекомендации по дальнейшему развитию  данной сферы. 

Abstract: This article analyzes organizational and economic mechanisms for 

the development and functioning of small business and private entrepreneurship. In 

addition, the essence and meanings of the new normative legal documents adopted 

are highlighted and scientific recommendations are given on the further development 

of this sphere. 

Калит  сўзлар:  хизмат кўрсатиш ва сервис, кичик бизнес ва хусусий 

тадбиркорлик, ташкилий-иқтисодий механизм, давлат томонидан тартибга 

солиш, қўллаб-қувватлаш, иқтисодий механизмлар назарияси. 

 

 Кириш 

 Барчамизга маълумки, кичик бизнес ва хусусий тадбиркорлик (КБХТ) 

истиқлолдан кейинги ўтган қарийб 26 йиллик тарихан қисқа давр мобайнида 

мамлакатимизнинг ижтимоий – иқтисодий тараққиётида ўта муҳим ўрин 

тутувчи соҳага айланди. Дарҳақиқат, агар кичик бизнеснинг ЯИМдаги улуши 

1991 йилда 1,8 фоиз, 2000 йилда 31,0 фоизни ташкил қилган бўлса, йиллар 

давомида соҳага қаратилаётган эътибор ва давлатимиз томонидан тизимли 

ҳамда комплекс  қўллаб-қувватлашлар, рағбатлантиришлар натижасида бугунги 

кунга келиб мамлакатимизда кичик бизнеснинг ялпи ички маҳсулoтдаги улуши 

2016 йил якунларига кўра 56,9 фоизни ташкил қилди [29]. 

 Шунингдек, ўтказилган тизимли ва КБХТга йўналтирилган манзилли 

ислоҳотларнинг самараси ўлароқ, мамлакатимизда 2016 йил якунларига кўра 

жами иқтисодиётдаги банд бўлганлар сонида соҳада бандларнинг улуши 77,1 

фоизни ташкил этди ва мазкур соҳа макроиқтисодий жиҳатдан мамлакат 

иқтисодиётининг барқарор ривожланишини таъминлаш, ижтимоий жиҳатдан 

эса янги иш ўринларини яратиш ҳисобига аҳоли даромадлари ва тўлов 

қобилиятини ошириш имкониятини бергани ҳолда республикамизда қулай 

ишбилармонлик муҳити шаклланди. 

 Жаҳон банкининг 2015 йил октябр ойида тақдим этилган “Doing business - 

2016” ҳисоботида, Ўзбекистон рейтингда 141 поғонадан 87 поғонага кўтарилди. 

Ўзбекистон, ўтган йил давомида камида уч соҳада ислоҳотлар ўтказиб, 

рейтингнинг юқори поғоналарига кўтарилган 10 энг илғор ислоҳотчи давлатлар 

қаторидан ўрин олди [1]. 

Биз мазкур мақоламиз доирасида хизмат кўрсатиш ва сервис (ХКС) 

соҳасида КБХТни ривожлантиришнинг ташкилий-иқтисодий  механизмлари ва 

уларни  такомиллаштириш масалаларини қараб чиқамиз. Шунингдек, 2016 йил 

якунларига кўра, айнан ХКС соҳасининг республикамиз минтақаларида 

нотекис ва номутаносиб ривожланганлиги, жойларда мазкур соҳани КБХТ, 

айниқса оилавий тадбиркорлик салоҳияти ҳамда заҳираларидан самарали 

фойдаланган ҳолда кенг ривожлантириш имкониятларининг мавжудлиги, 2017 

йил 1 январь ҳолатига ХКСнинг республикамиз ЯИМдаги улуши 61,0  фоиздан 

ортиқни ташкил қилган бир пайтда кўпгина вилоятларнинг ЯҲМда соҳа 

улушининг пастлиги (масалан, Хоразм вилоятида 46,9 фоиз) минтақаларда 

ХКСда КБХТни янада ривожлантириш бўйича ташкилий-иқтисодий 

механизмларни такомиллаштириш масалаларини тадқиқ қилишни тақозо 

қилади. Шунингдек, мавзунинг долзарблиги 2007 йилда айнан иқтисодий 

механизмлар назариясига ҳисса қўшган олимларга Нобел мукофоти 

берилганлиги билан асосланади [16]. 

Мавзуга оид адабиётлар таҳлили 

Минтақаларда ва иқтисодиёт тармоқларида КБХТни барқарор 

ривожлантириш ҳамда тартибга солиш юзасидан олиб борган 

тадқиқотларимизга кўра, муайян бир мамлакат ёки минтақада, ҳудудда ўзига 

хос ижтимоий-иқтисодий ривожланиш, геодемографик, ижтимоий-маданий, 

табиий-иқлимий ва бошқа омиллардан, хусусиятлардан келиб чиққан ҳолда 

КБХТни ривожлантиришнинг ўзига хос ташкилий-иқтисодий механизмлари 

қўлланилиши зарур. Хусусан, янги иш бошлаётган бизнес вакиллари ва 

тадбиркорларни тадбиркорлик асосларига ўқитиш, бизнес-режа тузишида 

кўмаклашиш, имтиёзли микрокредитлаш, бизнес бўйича маслаҳат бериш, бино 

ва иншоотларнинг ижараси бўйича имтиёзлар бериш керак бўлса, 

ривожланаётган мамлакатлар учун эса кредит гарови бўйича кафиллик, фоиз 

ставкасининг бир қисмини қоплаб бериш, асбоб-ускуналар лизинги, ўрта 

муддатли кредитлар, қарз маблағлари зарур. Бозорда мустаҳкам ўрнашиб 

олганлар учун биринчи ўринга давлат ва махаллий буюртмаларига эришиш 

имконияти, ташқи бозорга чиқишга кўмаклашиш, турли халқаро ва миллий 

кўргазмалар, танловларда иштирок этишни енгиллаштириш, миллий ва 

хорижий инвестицияларни жалб этиш каби масалалар чиқади [22].  

Бизнинг фикримизча, давлат томонидан тартибга солишнинг усул ва 

шаклларининг КБХТ фаолияти ривожланиши ҳар бир босқичининг мазмун-

моҳиятига мувофиқ келмаслиги тартибга солиш самарадорлигини пасайтириб 

юборади. Айнан шунинг учун ҳам республикамизда истиқлол йилларида дунёга 

машҳур бозор муносабатларига ўтишнинг И.Каримов томонидан ишлаб 

чиқилган ҳамда дунё ҳамжамиятида “ўзбек модели” деб тан олинган моделнинг 

машҳур 5 та тамойилига биноан КБХТнинг ташкилий-иқтисодий 

механизмларини такомиллаштириш умумий бозор ислоҳотларининг 

суръатларига монанд равишда эволюцион йўл билан амалга оширилмоқда. 

МДҲнинг айрим давлатларида, хусусан, Россияда бу борада “аҳамиятли 

концептуал ва институционал ўзгаришлар амалга оширилганига қарамай, 

хусусий тадбиркорлик ва кичик бизнес соҳанинг инновацион ва инвестицион 

фаоллиги, йирик бизнес билан ўзаро кооперацион алоқаларига жалб 

қилинганлик даражаси каби илғор кўрсаткичлар ўрнига ижтимоий-иқтисодий 

ислоҳотларнинг энг дастлабки босқичларидаги таркиб топган фаолият 

усулларидан юқори кўтарила олмади [17].   

КБХТни ривожлантириш ва тартибга солиш аксарият ривожланган 

мамлакатларда махсус давлат дастурларини ишлаб чиқиш орқали амалга 

оширилади. Мазкур дастурлар тартибга солишнинг мақсад ва вазифалари, 

имконият ва шарт-шароитларидан келиб чиққан ҳолда турли чора-тадбирларни 

ўз ичига олиши мумкин. Иқтисодчи олим и.ф.д. У.В.Ғафуров  докторлик 

диссертация ишида КБХТни ривожланишини давлат томонидан тартибга 

солишнинг энг кенг тарқалган турлари сифатида имтиёзли кредитлар ва 

субсидиялар билан таъминлаш, солиққа тортишнинг содда-лаштирилган 

тартибини жорий этиш, солиқ имтиёзлари белгилаш, янги маҳсулотни яратиш 

ва ишлаб чиқаришга жорий этишга кўмаклашиш, янги маҳсулотларни 

кафолатланган сотиш бозорлари билан таъминлаш, кадрлар тайёрлаш ва қайта 

тайёрлаш кабиларни келтириб ўтади [25]. 

КБХТ субъектлари деганда асосий мақсади тадбиркорлик даромади 

(фойдаси)ни олиш бўлган амалдаги қонунлар доирасида фаолият юритувчи 

хўжалик юритувчи субъектлар, яъни кичик корхона, микрофирма ва якка 

тадбиркорлар йиғиндиси тушунилади. Чунки, амалдаги қонунчиликка кўра, 

Ўзбекистон шароитида КБХТ ўз ичига юқоридаги 3 та субъектни (кичик 

корхона, микрофирма ва якка тадбиркор) қамраб олади ҳамда асосан ўртача 

йиллик ишловчилар сони мезони билан бошқа корхоналардан фарқланади.  

Мазкур таснифлаш 1992-2017 йиллар мобайнида бир қатор меъёрий-

ҳуқуқий ҳужжатлар асосида босқичма-босқич ўзгарди ҳамда 2017 йил ҳолатига 

КБХТ субъектлари якка тадбиркордан ишчилар сони саноатда кўп меҳнат талаб 

қиладиган соҳаларда 200 кишигача бўлган ишчилардан ташкил топувчи 

субъект саналади [2,3,4,5,6,7,8,9]. 

Шунингдек, КБХТ субъектлари мақом нуқтаи назаридан тижорат 

ташкилотлари, корхоналарнинг касбий-ижтимоий бирлашмалари каби 

кўринишда ҳам бўлиши мумкин ва улар нажтижавий ҳисобда фойда олиш учун 

бирлашадилар [23].  Чунки, бугунги глобаллашув ва кескин рақобат шароитида 

фойда олиш учун нафақат иқтисодий, балки ҳам ижтимоий, ҳам экологик, ҳам 

сиёсий-маданий фаоллик керак бўлади.  

 РФА нинг бошқарув муаммолари илмий-текшириш институтида 

академик С.Н.Васильев илмий раҳбарлигидаги бир гуруҳ олимлар томонидан 

иқтисодий тизимларни, шу жумладан бошқарилувчи тизим сифатида КБХТни 

бошқариш механизмлари сифатида иштирокчиларнинг ҳаракат-ларини 

тартибга солувчи ташкилий, ижтимоий-иқтисодий, экологик-иқтисодий тартиб-

қоида, дастак ва воситалар мажмуидир деган таъриф илгари сурилади [15]. 

 2007 йилда иқтисодий механизмлар назарияси (Mechanism Design Theory) 

га салмоқли ҳисса қўшганлиги учун Нобель мукофоти олган  Лео Гурвиц 

иқтисодий механизм концепцияси учун, Роджер Майерсон оптимал аукционлар 

муаммоларини тадқиқ этганлиги ва Эрик Маскин эса имплементациянинг 

универсал механизмини таклиф этганлиги учун тақдирланган [16]. Бугунги 

иқтисодий институтларнинг замонавий назариясида ҳам юқоридаги 

тадқиқотлар натижалари асос сифатида олинади. 

Шунингдек иқтисодий механизмлар назариясида рус олимлари В.А. 

Слепов, В.К. Бурлачков ва К.В. Орловлар томонидан муаммони таҳлил 

қилишнинг ахборот ва функционал ёндошувлари тадқиқ этилмоқда [19].  

Яна бир иқтисодчи олим А.Ю. Чаленко иқтисодий механизмнинг қуйидаги 

асосий фарқли хусусиятларини ажратиб кўрсатади [26]: 

− жараёнсиз механизм мавжуд бўлмайди, яъни механизм фақат 

жараённинг вазифаларини бажариш учун юзага келтирилади; 

− механизм ўз бошқарувига эга эмас, гўё “ҳаракатсиз” ва жараённи 

бошқаришни кутиш ҳолатида бўлади; 

− механизмни бошқарув билан бирлаштириш - жараённинг ички 

мазмунини ташкил этади. 

Шулардан келиб чиққан ҳолда, А.Ю. Чаленко иқтисодий механизм – 

иқтисодий жараён ресурслари ва уларни бирлаштириш усуллари йиғиндисидир 

деб таъриф беради ҳамда ресурслар сифатида КБХТ субъектлари ўз 

фаолиятини олиб борадиган ҳудудий бирликка тегишли бўлган ижтимоий, 

иқтисодий, экологик ва технологик ресурсларни назарда тутади. Чунки, КБХТ 

субъектларининг ривожланиши ҳудудий бирлик (минтақа, вилоят, шаҳар, 

туман) ривожланишига бевосита боғлиқ бўлади ва бу эса айнан КБХТ 

ривожланишининг ташкилий-иқтисодий механизмини ифодалайди [24]. 

Илмий адабиётларда “механизм” тушунчаси ҳар хил маъноларда 

фойдаланилади: “тартибга солиш механизми”, “давлат  иштирокидаги 

механизм”, “бошқариш   механизми” каби тушунчалар фарқланади [20]. 

Шунингдек, КБХТ субъектларини ривожлантиришнинг ташкилий-иқтисоий 

механизми эса 3 та асосий тушунчалар асосида шаклланади: “механизм”, 

“ривожланиш” ва “КБХТ тузилмаси”. 

Унга кўра  КБХТ субъектларини ривожлантириш кўп мақсадли, кўп 

қиррали жараён бўлиб, соҳанинг ўзаро “ташқи муҳит”га нисбатан, яъни 

махаллий, минтақавий ва миллий иқтисодиёт даражасидаги алоқаларини, “ички 

муҳит” билан, яъни нормал фаолият кўрсатишини таъминлаш учун унинг 

таркибига кирувчи унсурлар билан алоқаларини назарда тутади. 

 Хўжалик механизми деганда у ёки бу фаолият турининг тартибини 

аниқловчи тизим, қурилма тушунилади. Шунингдек, ижтимоий ишлаб 

чиқаришни ташкил этиш шаклларидан меҳнат тақсимоти, ишлаб чиқаришни 

ихтисослаштириш ва жойлаштириш, иқтисодий қонунлар ва такрор ишлаб 

чиқариш жараёнларни амалга оширишда қўлланиладиган ташкилий 

тузилмалар, иқтисодий, ҳуқуқий, ижтимоий-психологик бошқарув шакл ва 

усуллари, хўжалик алоқалари шакллари, жараёнлари, ишлаб чиқариш ва 

хўжалик юритувчи субъектлар фаолиятига таъсир этувчи иқтисодий дастаклар 

ва рағбатлар йиғиндиси тушунилади. 

 КБХТнинг иқтисодий механизми эса ҳам назарий ва ҳам амалий 

жиҳатдан кўп йўналишли талқин этилади ҳамда нафақат КБХТнинг, балки 

миллий иқтисодиёт фаолият кўрсатиши, ривожланишида ижтимоий ва хусусий 

манфаатларнинг ўзаро алоқаларини, уйғунлигини таъминлайди. 

 Иқтисодий механизм иқтисодий қонунларнинг амалга оширилишини 

ифодалагани ҳолда, ўз ичига молиялаштириш, инвестициялаш, кредитлаш, 

молиявий, моддий воситаларни заҳиралаш, суғурталаш, қайта суғурталаш, 

зарарни қоплаш,  иқтисодий рағбатлантириш ва жавобгарлик каби бир қанча 

давлат сиёсатининг ташкилий-иқтисодий механизмларини қамраб олади [18]. 

Тадқиқот методологияси  

Мақолада илмий мушоҳада, абстракт-мантиқий, қиёсий ва тизимли  

таҳлил, анализ ва синтез, cуҳбат, индукция ва дедукция усулларидан 

фойдаланилди. 

Таҳлил ва натижалар 

Ўтказган таҳлилларимизга кўра, КБХТни ривожлантириш учун энг  аввало 

давлат унга шарт-шароитлар яратиши (коррупция, бюрократизмга қарши 

кураш, солиқ тизимини оптималлаштириш, турли тазйиқлардан ҳимоялаш ва 

бошқалар) ва бевосита қўллаб-қувватлаши (ҳуқуқий, иқтисодий, молиявий 

жиҳатдан қўллаб-қувватлаш, маълум имтиёз ва преференциялар бериш ва ҳ.к.) 

лозим. 

Маъмурий-буйруқбозлик тизимидан бозор иқтисодиётига ўтаётган 

мамлакатларда КБХТни қўллаб-қувватлашнинг асосий вазифаси бўлиб соҳа 

субъектлари сонини, соҳанинг ЯИМдаги ҳажмини,  иқтисодиётда бандлар 

сонидаги улушини, соҳадан келадиган солиқ тушумларини ошириш саналади. 

Бироқ, шуни алоҳида таъкидлаш жоизки, тадбиркорлик ва кичик бизнес 

иқтисодиёти бўйича профессор, иқтисодиёт фанлари доктори С.Салаевнинг 

фикр ва мулоҳазаларига кўра, исталган бир мамлакат ёки минтақада, 

иқтисодиёт тармоғида макроиқтисодий кўрсаткичлардаги КБХТнинг улушини 

узлуксиз равишда муттасил ошириб бўлмайди ёки бошқача айтганда КБХТнинг 

улуши у ёки бу ҳолатдан, ўзига хос хусусиятлардан келиб чиққан ҳолда маълум 

бир соҳа ёки тармоқда, минтақада назарий жиҳатдан 100 фоизгача ўсиши 

мумкин. Амалда эса бундай ҳолат жуда кам учрайди, чунки иқтисодиётда 

албатта муайян даражада йирик бизнеснинг ҳам ўрни сақланиб қолади. Бу эса 

албатта муайян бир мамлакат, минтақа ёки ҳудуднинг, иқтисодиёт тармоғининг 

ўзига хос хусусиятларидан келиб чиқади [21]. 

Таъкидлаш жоизки, Ўзбекистон Республикасида 2016 йил 1 январ ҳолатига 

рўйхатдан ўтган юридик шахсларнинг корхоналар турлари бўйича таркибий 

тузилишини кўриб чиқадиган бўлсак, кичик корхоналар 8,3 фоизни 

микрофирмалар 72,5 фоизни ва бошқалар 19,2 фоизни ташкил этган. 

Ўзбекистонда КБХТни йил сайин иқтисодиётда муҳим ўрин тутган ҳолда 

барқарор равишда ўсиб бораётганлиги – унинг давлат томонидан ҳар 

томонлама қўллаб-қувватланаётганлигидадир (1-расмга қаранг).  

бошқалар  8,3

Микрофирмалар  

72,5

Кичик  

корхоналар  19,2

 

1-расм.  2016 йил 1 январ ҳолатига рўйхатдан ўтган юридик шахсларнинг 

корхоналар турлари бўйича таркибий тузилиши [26], %да 

Шунингдек, 2005-2015 йилларда миллий иқтисодиёт тармоқларида ҳам 

КБХТнинг улуши муттасил равишда ошиб борганлигини қуйидаги 1-жадвалдан 

кўришимиз мумкин. Хусусан, Ўзбекистон Республикасида 2005 йилда саноатда 

соҳанинг улуши 10 фоиздан 2015 йилга келиб 40,6 фоизга, қишлоқ хўжалигида 

98,6 фоизга, қурилишда 66,7 фоизга, хизмат кўрсатиш соҳасида эса 50,5 

фоизгача етди (1-жадвалга қаранг). 

1-жадвал 

2005-2015 йилларда Ўзбекистон Республикасида КБХТнинг иқтисодиёт  

тармоқларидаги улуши [26], %да  
Кўрсаткичлар 2005 2006 2007 2008 2009 2010 2011 2012 2013 2014 2015 

1 2 3 4 5 6 7 8 9 10 11 12 

Саноат 10,0 10,9 13,2 14,6 17,9 18,8 21,9 23,1 28,1 31,7 40,6 

Қишлоқ 

хўжалиги 

85,7 93,9 97,6 97,7 97,8 97,8 97,7 97,8 98,0 98,0 98,4 

Қурилиш 50,9 52,1 55,4 58,4 42,4 53,1 68,6 71,1 71,5 69,5 66,7 

Савдо 88,2 89,1 87,8 84,6 81,0 85,1 86,7 87,3 86,6 86,3 87,1 

Хизмат 

кўрсатиш 

52,5 50,8 50,1 48,5 46,9 47,0 46,3 44,9 46,2 48,6 50,5 

Экспорт 6,0 10,7 14,8 12,4 14,6 13,7 18,8 14,0 26,2 27,0 27,8 

Импорт 33,7 34,0 32,0 35,7 42,5 35,8 34,3 38,6 42,4 45,4 44,5 
 

 Бизнинг  назаримизда,  бевосита КБХТни ривожлантиришнинг ташкилий-

иқтисодий механизмларини қайси жабҳа ёки объектга қаратилганига қараб 

қуйидагича таснифлаш мақсадга мувофиқ: 

- КБХТни мамлакат миқёсида ривожлантириш механизмлари; 

- КБХТни муайян иқтисодиёт тармоғи бўйича ривожлантириш 

механизмлари; 

- КБХТни минтақавий ёки ҳудудий ривожлантириш механизмлари; 

- КБХТнинг ташқи ёки ички фаолиятини ривожлантириш механизмлари; 

- айнан стратегик аҳамиятга молик бўлган конкрет бир КБХТ субъектини 

ривожлантиришга қаратилган механизмлар; 

- КБХТ билан бевосита боғлиқ иқтисодий ҳодиса ва жараёнларни 

такомиллаштириш механизмлари ва ҳ.к. 

Иккинчи йўналиш, яъни иқтисодиёт тармоғи сифатида хизмат кўрсатиш 

соҳасида КБХТни ривожланишининг ташкилий-иқтисодий механизмлари ҳам 

айнан етарлича ривожланмаган хизмат кўрсатиш ва сервис турларини 

ривожлантиришга, олдин умуман бўлмаган, яъни янги пайдо бўлган хизмат 

кўрсатиш ва сервис (ХКС) турларини ривожлантиришга ёки мавжуд ХКС 

турларини жойларда бир текис барқарор ва мутаносиб ривожлантиришга 

қаратилган бўлиши мумкин.  

Тадқиқотлар жараёнида амалга оширган таҳлилларимизга кўра, умумий 

ҳолда КБХТни давлат томонидан қўллаб-қувватлашнинг қуйида келтирилган 

ташкилий-иқтисодий  механизмлари мавжуд: 

1.КБХТ фаолиятини тартибга солишнинг меъёрий-ҳуқуқий 

механизми. Ушбу механизм асосан ўз ичига истиқлолга эришганимиздан то шу 

кунгача қабул қилинган Ўзбекистон Республикасининг КБХТ фаолияти 

бевосита ва билвосита тартибга солувчи турли Қонунлар, Ўзбекистон 

Республикаси Президентининг Фармонлари, Қарорлари, Вазирлар 

Маҳкамасининг қарорлари, вазирликлар ва қўмиталар, агентликлар томонидан 

қабул қилинган қонуности ҳужжатларини олади. Жумладан, асосий меъёрий-

ҳуқуқий ҳужжатлар 15феврал 1991-йилдаги № 207-XII-cонли “Ўзбекистон 

Республикасида Тадбиркорлик тўғрисида” ги   ҳамда 1991 йил 19 ноябрь, 425-

XII-сонли “Ўзбекистон Республикасининг Давлат тасарруфидан чиқариш ва 

хусусийлаштириш тўғрисида” ги қонунлари  ҳисобланади ва шу кунгача соҳага 

оид 500 дан ортиқ турли меъёрий-ҳуқуқий ҳужжатлар қабул қилинди. Ушбу 

қонунчилик ҳужжатлари асосида яқинда Ўзбекистон Республикаси 

Президентининг 18.04.2017йилдаги ПҚ-2897-сонли "Ўзбекистон Республикаси 

хусусийлаштирилган корхоналарга кўмаклашиш ва рақобатни ривожлантириш 

давлат қўмитасини ташкил этиш тўғрисида"ги Қарори, Ўзбекистон 

Республикаси Президентининг 18.04.2017йилдаги  ПҚ-2895-сонли 

”Хусусийлаштирилган корхоналар билан ишлаш самарадорлигини ошириш 

чора-тадбирлари тўғрисида” Қарори, “Тадбиркорлик субъектлари ва кенг ахоли 

қатламига микрокредитлар ажратиш тизимини янада соддалаштириш чора-

тадбирлари тўғрисида” 2017 йил 17 мартдаги ПҚ-2844 сонли Қарори ҳамда 

05.05.2017 йилдаги ПФ-5037-сонли  “Ўзбекистон Республикаси Президенти 

ҳузуридаги Тадбиркорлик субъектларининг ҳуқуқлари ва қонуний 

манфаатларини ҳимоя қилиш бўйича вакили институтини таъсис этиш 

тўғрисида” ги қабул қилинган Фармонлари  КБХТ субъектлари фаолиятини  

янада жадал ривожлантиришда муҳим саҳифа бўлди. Чунки, юқоридаги ПҚ-

2897-сонли Фармонга асосан хусусийлаштирилган корхоналарнинг ишлаб 

чиқариш фаолиятини тиклаш ва самарадорлигини оширишни ҳар томонлама 

кенг қўллаб-қувватлаш, шу асосда аҳоли даромадларининг барқарор ўсишини 

таъминлайдиган янги иш ўринларини яратиш, ушбу мақсадларда ваколатли 

давлат органлари, молия ҳамда бошқа бозор тузилмаларининг Савдо-саноат 

палатаси ҳамда маҳаллий давлат ҳокимияти ва бошқарув органлари билан 

мустаҳкам ҳамкорликдаги фаолиятини мувофиқлаштириш янги ташкил этилган 

Ўзбекистон Республикаси Хусусийлаштирилган корхоналарга кўмаклашиш ва 

рақобатни ривожлантириш давлат қўмитасининг ғоят муҳим вазифаси 

ҳисобланади. 

Шунингдек Ўзбекистон Республикаси Президентининг ПҚ-2895-сонли 

Қарорига кўра, мамлакатимизнинг мустақиллик йилларидаги қарийб 26 йиллик 

ривожланиши  даврида мулкни хусусийлаштириш ва давлат тасарруфидан 

чиқариш бўйича тизимли  ишлар доирасида 30 мингдан ортиқ давлат объекти, 

шу жумладан 6,5 мингта  йирик ва ўрта корхона хусусий мулк қилиб сотилди. 

Натижада нодавлат секторига ЯИМнинг 81 фоизидан кўпроғи, саноат ишлаб 

чиқаришининг 94 фоизи ва банд  аҳолининг  82 фоиздан  зиёди тўғри  келмоқда 

[14].  

Хусусийлаштирилган  корхоналарнинг мавжуд  улкан иқтисодий ва ишлаб 

чиқариш салоҳиятини ҳисобга олган ҳолда, ишлаб чиқаришни кенгайтириш, 

экспортни жадаллаштириш, аҳоли бандлиги ва даромадларини  ошириш   

ҳисобига улар иқтисодий ўсишнинг локомотиви  бўлиб қолишлари керак. 

Хусусийлаштирлган  корхоналарни ҳар томонлама қўллаб-қувватлаш яқин 

йилларда республика минтақалари ва бутун мамлакатни ривожлантиришда 

кучли омил бўлишини таъминлайди. 

Шунингдек, Ўзбекистон Республикаси Президентининг ПФ-5037 

Фармонига кўра республика Президенти ҳузурида тадбиркорлик 

субъектларининг ҳуқуқлари ва қонуний манфаатларини ҳимоя қилиш бўйича 

Вакили институти (тадбиркорлик омбудсмани) ни таъсис этилди. Вакил мазкур 

соҳада давлат сиёсатини шакллантириш ва амалга оширишда иштирок этиш, 

тадбиркорлик субъектларининг ҳуқуқлари ва қонуний манфаатларига риоя 

этилиши юзасидан назоратни амалга ошириш, тадбиркорлик субъектларининг 

фаолияти текширилаётганда уларни ҳуқуқий қўллаб-қувватлаш бўйича 

вазифаларни бажаради. Шунингдек, соҳадаги қонун ҳужжатлари нормалари ва 

талабларининг амалда рўёбга чиқарилаётганлигини ўрганиш, уларнинг 

тадбиркорлик фаолияти амалга оширилишига таъсирини баҳолаш, 

тадбиркорликнинг ҳуқуқий кафолат-ларини мустаҳкамлашга, ривожланишини 

рағбатлантиришга қаратилган қонунчиликни такомиллаштириш бўйича 

таклифлар тайёрлайди [10]. 

 2. КБХТни молиявий қўллаб-қувватлаш механизмлари. Мазкур 

механизм бевосита КБХТ субъектларини молиялаш, кредитлаш, уларга 

микролизинг хизматларини кўрсатиш билан боғлиқ бўлган барча дастакларни, 

ҳужжатларни ўз ичига олади. Сўнгги  йилларда  ҳукуматимиз  томонидан  

КБХТ ни  молиявий  қўллаб-қувватлаш бўйича амалга оширилаётган тадбирлар 

натижасида мазкур соҳага тижорат  банклари  томонидан  берилаётган  

кредитлар  ва  кўрсатилаётган микромолиявий хизматлар ҳажми йилдан-йилга 

ўсиб бормоқда (2-расмга қаранг). 

2-расм. КБХТга йўналтирилган кредитлар миқдори [27], млрд. сўм 
 

Хусусан, Ўзбекистон Республикаси Президентининг янги қабул қилинган 

2017 йил 31 январдаги ПҚ-2746-сонли ва 2017 йил 17 мардаги ПҚ-2844 сонли 

Қарорларига кўра, узоқ ва бориш қийин бўлган, шунингдек, мехнат ресурслари 

ортиқча бўлган туманларда янги рўйхатга олинган юридик шахс ташкил 

этмасдан  фаолият юритаётган якка тартибдаги тадбиркорлар ҳамда оилавий 

тадбиркорлик субъектларига имтиёзли кредит бериш махсус жамғармаси 

маблағлари ҳисобидан  энг кам ойлик иш ҳақининг 100 баробаригача миқдорда 

кредитлар ажратилиши [11] ҳамда имтиёзли микрокредитлашнинг асосий 

вазифалари  этиб КБХТ, энг аввало оилавий ва хусусий тадбиркорлик соҳасида 

янги иш ўринлари ташкил этиш, имтиёзли кредитлар бериш орқали юқорида 

қайд этилган шахслар контингентлари учун уларни тадбиркорлик фаолиятига 

фаол жалб этиш мақсадида микромолиявий хизматлардан осон 

фойдаланишларини максимал даражада таъминлаш, аҳолининг кам 

таъминланган ва ҳожатманд қатламлари даромадларини ошириш, аҳоли 

бандлигини таъминлашда фуқароларнинг ўзини-ўзи бошқариш органлари 

ролини кучайтириш  белгиланди [12]. 

Шунингдек, имтиёзли микрокредитлар  белгиланган микрокредит суммаси 

- энг кам иш ҳақи миқдорининг 200 баробаригача, асосий қарзни тўлашга олти 

ой муддатли имтиёзли даврни ҳисобга олган ҳолда уч йилгача муддатга, йиллик 

фоиз ставкаси миқдорлари: 1 та иш жойи яратилганда - 9 %, 2 та иш жойи - 8 

%, 3-4 иш жойлари - 7 %, 5 та ва ундан ортиқ иш  жойлари  яратилса - 6 % 

миқдорда бериладиган бўлди [12]. 

 3. КБХТни мулкий қўллаб-қувватлаш  механизмлари. Ушбу 

механизмга кўра, КБХТга давлат ҳокимияти органлари ва маҳаллий ўзини-ўзи 

бошқариш органлари томонидан мулкни қўллаб-қувватлаш,  давлат ёки 

хусусий мулк кўринишида етказиш ёки фойдаланиш, шунингдек, ер 

участкалари, қурилишлар, нотурар жойлар, асбоб-ускуналар, техника-

технологиялар, машина, механизмлар, қурилмалар, транспорт воситалари, 

инвентарлар шаклида  кўрсатилади. Хусусан, бўш турган биноларни бизнес 

вакилларига “ноль қийматда бериш” ҳам бунга мисол бўлади. 

4. КБХТни инфратузилмавий қўллаб-қувватлаш  механизмлари асосан 

соҳа фаолиятини рағбатлантириш, қўллаб-қувватлаш ва тартибга солишга 

қаратилган барча инфратузилмавий ёрдам турларини, хусусан, Ўзбекистон 

Республикаси Давлат статистика қўмитаси, иқтисодиёт вазирлиги, 

Хусусийлаштирилган корхоналарга кўмаклашиш ва рақобатни ривожлантириш 

давлат қўмитаси, Савдо-саноат палатаси, тижорат банклари, баҳолаш 

ташкилотлари, инвестиция фондлари ва биржалар, аудиторлик, 

депозитарийлар, суғурта компаниялари, экспорт-импорт компаниялари, 

ахборот-консалтинг фирмалари, яқинда қайта ташкил этилган “ягона дарча” 

ташкилотлари томонидан бериладиган ёрдамларни назарда тутади. Жумладан, 

КБХТни  ривожлантириш, турли дастурларни амалга ошириш, давлат 

эҳтиёжлари учун ишлар ва хизматлар товар ижроси учун буюртмаларни 

жойлаштириш,  кредит ҳужжатларини расмийлаштириш, рўйхатдан ўтиш, 

лицензиялаш, сертификатлаш ва ҳ.к. 

Шундай бўлсада, КБХТни инфратузилмавий шарт-шароитлар, 

имкониятларидан самарали фойдаланишда кичик бизнеснинг заиф мол-мулк 

базаси (асосий фондлар камчилиги), кредит шартномасига кўра 

мажбуриятларни амалга оширишдаги  камчиликлар, бизнес даромадлилик 

даражаси ва кредит  ресурси тўлов  ставкаси  орасидаги  юқори фарқ туфайли  

юзага келадиган кредит олиш билан боғлиқ муаммолар, гаров таъминоти учун 

банкларнинг юқори талаблари,  тадбиркорларни  бозорда ўрнини топишигача 

қиладиган катта ҳаражатлари, шунингдек нотурар бинолар учун юқори ижара 

ҳақи, малакали кадрларни етишмовчилиги, минтақавий, ҳалқаро  бозорларда 

товар ва хизматларнинг нархи ўзгариши ва олиб чиқиш билан боғлиқ 

муаммолар, КБХТга оид саволларга махаллий ўз-ўзини бошқариш органлари  

томонидан етарлича жавоб олинмаслиги каби айрим  институционал тўсиқ  

чегараларининг мавжудлиги келажакда КБХТни ривожлантиришнинг 

ташкилий-иқтисодий механизмларини янада такомиллаштириб боришни тақозо 

этади. 

Таъкидлаш керакки, 2017 йил 1 июнидан бошлаб тегишли вазирлик,  

қўмита ва Қорақалпоғистон Республикаси Вазирлар Кенгаши, вилоятлар ва 

Тошкент шаҳри ҳокимликлари билан биргаликда ҳар бир туманда 

хусусийлаштирилган объектлар негизида лойиҳаларни амалга ошираётган 

тадбиркорлар учун касб-ҳунар коллежларининг биноларида ўқув 

машғулотларидан бўш вақтда ўқув курсларини ташкил этиш, 3 ой муддатда 

янги иш бошлаётган тадбиркорларга бизнес-режалар тайёрлашда, зарур  

ахборотни  олишда ва тадбиркорлик  фаолиятини юритиш билан боғлиқ амалий 

масалаларни ҳал этишда уларга эксперт, ҳуқуқий ва маслаҳат ёрдами кўрсатиш 

учун бизнес-инкубаторлар ташкил  этиш  бўйича таклифлар  қиритилмоқда 

[13,14]. 

Хулоса ва таклифлар 

Хулоса қилиб айтганда, КБХТни  ривожлантиришнинг ташкилий-

иқтисодий механизмларини босқичма-босқич, тизимли ва узлуксиз равишда 

такомиллаштириб бориш орқали  қуйидагиларга эришиш мумкин: 

 - республикамиз минтақаларида КБХТни ривожлантириш ва қўллаб-

қувватлаш муаммоларини ечишга ягона комплекс ёндашувини таъминлаш; 

 - жойларда КБХТни ривожлантиришнинг барча йўналишлари, уларни 

лойиҳалаштириш ва амалга ошириш босқичларини бошқаришда ягона 

тамойилни қўллаш; 

 - минтақадаги КБХТни  ривожлантириш ва қўллаб-қувватлаш мақсадида 

йўналтирилган  маблағлардан мақсадли,самарали фойдаланишни таъминлаш; 

 - КБХТни қўллаб-қувватлаш бўйича инфратузилма ташкилотлари 

фаолиятини мувофиқлаштиришни таъминлаш; 

 - ягона илмий-услубий таъминотни яратиш ва ундан фойдаланиш асосида 

бошқарув ечимларининг сифати ва мустаҳкамлигини ошириш; 

 - дастурларни амалга оширишда мақсадли назоратни таъминлаш. 

Ўйлаймизки, юқорида санаб ўтилган ислоҳотларни амалга ошириш 

мамлакатимизда нафақат хизмат кўрсатиш ва сервис, балки барча иқтисодиёт 

тармоқларида КБХТни ривожлантиришнинг ташкилий-иқтисодий 

механизмларини янада такомиллашувига олиб келади. 

